
8D09101 – «Жануарлардың ветеринариялық жайлылығы» білім беру 

бағдарламасы бойынша философия докторы (PhD) дəрежесін алу үшін 
ұсынылған Джангулова Асем Нұржанқызының «Мал шаруашылығы 
өнімдерінің құрамындағы антибиотиктерді мультиплекстік анықтауға 

арналған иммунохроматографиялық талдауды əзірлеу» тақырыбындағы 
диссертациясына 

 
АҢДАТПА 

 
Зерттеу тақырыбының өзектілігі. Антибиотиктер мал шаруашылығында 

аурулардың алдын алу мен емдеуде, сондай-ақ төлдердің өсуін жеделдету жəне 
жануарлар мен құстардың өнімділік қасиеттерін жақсарту мақсатында кеңінен 
қолданылады. 2010 жылдан 2030 жылға дейінгі кезеңде дүниежүзілік 
антибиотик тұтыну көлемі 67%-ға артады деп күтілуде. Бұл өсімнің негізгі 
себебі - қарқынды əрі ауқымды мал шаруашылығы жағдайында 
антибиотиктерді қолдану қажеттілігі. Ветеринария саласында антибиотиктерді 
жаппай пайдалану олардың жануарлардың денсаулығы мен əл-ауқатын 
қамтамасыз етуде маңызды əрі алмастырылмас құрал екенін көрсетеді. Жақын 
болашақта қолжетімді жəне тиімді балама дəрілік заттардың жоқтығына 
байланысты оларды толығымен алмастыру мүмкін емес. 

Антибиотиктердің қалдық мөлшері азық-түлік тізбегі арқылы мал 
шаруашылығы өнімдерімен адам ағзасына өтуі мүмкін, бұл халық 
денсаулығына белгілі бір қауіп төндіреді. Антибиотиктерді бақылаусыз 
қолданудың ең маңызды мəселесі - бұл дəрілік тұрақтылықтың 
(резистенттіліктің) дамуы, ол қоғамдық денсаулыққа төнетін аса үлкен 
қауіптердің бірі ретінде қарастырылады. Осыған байланысты Дүниежүзілік 
денсаулық сақтау ұйымы (ДДҰ) жəне тағам қауіпсіздігін қадағалайтын басқа да 
органдар мал шаруашылығы өнімдеріндегі антибиотиктердің қалдық 
мөлшерінің рұқсат етілген концентрация шекті (РКШ) белгілеп, бекітті. РКШ-
дан асып кету тұтынушылар денсаулығына тікелей қауіп төндіріп қана қоймай, 
сонымен қатар ашытқы бактерияларының белсенділігін тежейтіндіктен, ашыған 
сүт өнімдерін өндірушілер үшін де айтарлықтай қиындықтар туғызады. Осыған 
байланысты, практикалық ветеринария үшін сүттегі антибиотиктердің қалдық 
мөлшерін анықтаудың жылдам əрі жоғары сезімталдыққа ие əдістері қажет. 

Қазақстан жəне басқа да дамушы елдер үшін мал шаруашылығы 
өнімдерінің сапасын, атап айтқанда, антибиотиктер қалдықтарын бағалауда 
иммунохроматографиялық талдау (ИХТ) негізіндегі тест-жиынтықтар 
анағұрлым тиімді болып табылады. Олар қолдану қарапайымдылығымен жəне 
талдаудың жеделдігімен ерекшеленеді. Алайда, шетелдік ИХТ-
диагностикумдардың жоғары бағасы олардың практикалық қолданылуын 
шектейді. Сондықтан ел халқының азық-түлік қауіпсіздігін қамтамасыз ету 
мақсатында шетелдік аналогтардан кем түспейтін, бірақ бағасы анағұрлым 
қолжетімді балама ИХТ-тесттерді əзірлеу өзекті міндет болып табылады. 

Зерттеудің мақсаты мен міндеттері  
Диссертациялық жұмыстың мақсаты – сүт пен еттегі бірнеше 

антибиотиктің рұқсат етілген концентрация шегінен (РКШ) асатын мөлшерін 
бір уақытта анықтауға арналған отандық иммунохроматографиялық тест-
жиынтықты дайындау технологиясын əзірлеу. 

Осы мақсатқа қол жеткізу үшін келесі міндеттер қойылды: 
1. Сүт пен еттегі стрептомицин (СТР), хлорамфеникол (ХАФ) жəне 

окситетрациклин (ОТЦ) антибиотиктерін бір уақытта анықтауға арналған ИХТ 
тесттің реагенттерін дайындау; 

2. Мал шаруашылығы өнімдеріндегі антибиотиктерді анықтауға арналған 
мультиплексті бəсекелес иммунохроматографиялық тест (ИХТ) құрастыру; 

3. Зерттелетін үлгіде бірнеше аналитті анықтау үшін антибиотикке 
спецификалық антиденелерді қолдана отырып, жанама таңбалау протоколын 
пысықтау; 

4. Дайындалған ИХТ тесттің диагностикалық тиімділігін сүт пен ет 
үлгілерінде шетелдік аналогпен салыстыра отырып сынақтан өткізу; 

5. Сүт пен еттегі СТР, ОТЦ жəне ХАФ антибиотиктерінің құрамын жедел 
бағалауға арналған ИХТ тестті дайындау, бақылау жəне қолдануға қатысты 
ғылыми-техникалық құжаттаманы əзірлеу. 

Зерттеу əдістері 
Жұмыс Қазақстан мен Қытай арасындағы биологиялық қауіпсіздік 
зертханасында (С. Сейфуллин атындағы Қазақ агротехникалық зерттеу 
университеті — ҚАТЗУ) жəне Ресей Федерациясының Ғылым Академиясының 
«Биотехнологияның фундаментальды негіздері» федералдық зерттеу орталығы 
А.Н. Бах атындағы Биохимия институтының иммунобиохимия зертханасында 
(Мəскеу, Ресей Федерациясы) жүргізілді. 
        Зерттеуде келесі зертханалық жануарлар қолданылды: ақ қоспа тышқандар 
(n=12, еркектер, жасы 8–10 апта, салмағы 20–25 г), Вalb/c тышқандары (n=12, 
əйелдер, жасы 7–8 апта, салмағы 20–25 г), кеңес шиншилла тұқымды қояндар 
(n=10, еркектер, жасы 6 ай, салмағы 3100–3300 г), заннен тұқымды ешкі, 1 жас, 
салмағы 38 кг. 

Диссертациялық жұмыстың барысында иммунологиялық жəне 
биохимиялық зерттеу əдістері қолданылды. 

Қорғауға шығарылатын негізгі қағидалар. 
1. Антибиотиктің гидрохлоридті тұзынан тазарту əдісі; 
2. СТР, ОТЦ жəне ХАФ антибиотиктерін ақуыз тектес 

тасымалдаушылармен конъюгациялау əдістері; 
3. Антибиотикке спецификалық антиденелерді дайындау техникасы; 
4. Сүт пен ет құрамындағы СТР, ОТЦ жəне ХАФ антибиотиктерін бір 

уақытта анықтауға арналған бəсекелес ИХТ тест; 
5. Мал шаруашылығы өнімдеріндегі антибиотик қалдықтарын анықтауға 

арналған əмбебап таңбаланған реагентті қолданатын мультиплексті ИХТ тест. 

Негізгі зерттеу нəтижелерінің сипаттамасы. 
1. Ветеринариялық терапевтік препарат – инъекцияға арналған 

окситетрациклин гидрохлоридінен химиялық таза ОТЦ алудың əдісі əзірленді. 
Бұл əдіс арқылы мақсатты компоненттің шығымы құрғақ затқа шаққанда 96%-
ға дейін жетті. Аталған тəсіл ветеринариялық тəжірибеде қолданылатын 
стрептомициннің сульфат тұзынан химиялық таза СТР алу үшін де тиімді 
болып шықты. Тазартылған антибиотиктердің спектрофотометриялық белгілері 
ОТЦ үшін (ФМ 001160-040815) жəне СТР үшін (ФМ. 2.1.0037.15) белгіленген 
нормативтік құжаттар талаптарына толық сəйкес келді. 

2. ОТЦ, СТР жəне ХАФ антибиотиктерін БСА жəне/немесе ОВА белок 
тасымалдаушыларымен конъюгациялаудың ең тиімді əдістері анықталды. Бұл 
əдістер формальдегид, карбодиимид жəне глутар альдегид секілді тігуші 
агенттерді қолдануға негізделді. Алынған конъюгаттардың шығымы СТР-БСА 
жəне СТР-ОВА үшін – 1,8 жəне 3,14 мг/мл, ОТЦ-ОВА жəне ОТЦ-БСА үшін – 
4,0 жəне 3,0 мг/мл, ХАФ-ОВА жəне ХАФ-БСА үшін – 2,5 жəне 1,5 мг/мл 
деңгейінде болды. 

3. Антибиотиктердің белок тасымалдаушыларымен алынған конъюгаттары 
молекулааралық байланыстардың тұрақтылығымен сипатталды. Бұл қасиет 
оптикалық спектрофотометрия арқылы, бастапқы заттарға тəн шыңдары бар 
үздіксіз сигналдар түрінде дəлелденді. Əрбір антибиотик конъюгат құрамында 
иммуногендік қасиетке ие болды, бұл ақ тышқандар мен қояндарда айқын 
антидене түзілуімен расталды. Қан сарысуы үлгілеріндегі спецификалық 
антиденелер титрі 1:1600–1:3200 аралығында болды. 

4. Ұсынылған əдіс арқылы СТР, ОТЦ жəне ХАФ-қа қарсы қоянның 
антидене сарысулары (ПКА) салыстырмалы түрде қысқа уақыт ішінде (35 күн) 
жəне бұрын белгілі əдістермен салыстырғанда аз мөлшердегі иммуногендермен 
(2 000 мкг) жоғары белсенділікке ие ПКА алуға мүмкіндік берді. ОТЦ, ХАФ 
жəне СТР-ге қарсы IgG класындағы моноклональді антиденелер (МКА) 
өндіретін 4A3, 3C8 жəне 4B5 деп белгіленген гибридом клондары алынды. 

5. Алтынхлорсутекті қышқылды қалпына келтіру əдісімен синтезделген 
коллоидтық алтын (КА) нанобөлшектері спектрофотометрия барысында 527 нм 
толқын ұзындығында сіңіру шыңына ие болып, орташа өлшемі 19,47±2,53 нм 
шегінде болды. Бұл олардың антиденелердің маркері ретінде қолдануға 
жарамды екенін көрсетеді. 

6. Антибиотикке спецификалық қоян ПКА-лері, тышқан МКА-лерынен 
айырмашылығы, КА нанобөлшектерімен физикалық адсорбция əдісі арқылы 
таңбаланғаннан кейін де ОТЦ, ХАФ жəне СТР-мен байланысу қабілетін 
сақтады жəне олар таңбаланған антиденелік конъюгаттарды дайындауда 
пайдаланылды. 

7. ИХТ-нің бақылау аймағына арналған реагент – антитүрлік 
антиденелерді (қоян иммуноглобулиндеріне қарсы ешкі IgG класындағы 
антиденелер) алу технологиясы пысықталды. 

8. Аналит құрамындағы антибиотиктер мен нитроцеллюлоза 
мембранасының тест-аймағында иммобилизацияланған антибиотиктер 

арасында таңбаланған антиденелер үшін жүретін бəсекелестікке негізделген 
ИХТ тест-жүйесі əзірленді. Бұл жүйе сүт пен етте СТР, ОТЦ жəне ХАФ 
антибиотиктерін сəйкесінше 200 нг/мл, 10 нг/мл жəне 0,3 нг/мл 
концентрацияларынан жоғары деңгейде анықтай алады, бұл оны мал 
шаруашылығы өнімдерінің сапасын бақылау мақсатында пайдалануға 
мүмкіндік береді. 

9. СТР, ОТЦ жəне ХАФ антибиотиктерінің қалдық мөлшерін анықтауға 
арналған ұсынылған диагностикум нарықтағы ветеринариялық препараттардың 
аналогтарымен салыстырғанда салыстырмалы түрде төмен өзіндік құнға ие. Бұл 
оны отандық тағам қауіпсіздігін бақылау зертханалары үшін анағұрлым 
бəсекеге қабілетті жəне қолжетімді етеді. 

10. Сүттегі антибиотик қалдықтарын анықтауға арналған бір кезеңді ИХТ-
де таңбаланбаған СТР-, ОТЦ- жəне ХАФ-спецификалық МКА мен антитүрлік 
антиденелер – əмбебап маркерлік реагентті қолдану мүмкіндігі анықталды. 
Жаңа иммундық талдау нұсқасының аспаптық анықтау шегі (LOD) сиыр сүті 
үшін СТР – 7,3 нг/мл, ОТЦ – 0,9 нг/мл жəне ХАФ – 2,1 нг/мл құрайды; ал ешкі 
сүтінде тиісінше 1,2 нг/мл, 0,1 нг/мл жəне 1,3 нг/мл-ден кем емес. 

Жұмыстың ғылыми жаңалығы мен алынған нəтижелердің 
маңыздылығын негіздеу. 

Жұмыстың ғылыми жаңалығы келесіде: сүтте стрептомицин (СТР), 
хлорамфеникол (ХАФ) жəне окситетрациклиннің (ОТЦ) қалдықтарын бір 
уақытта жəне бір кезеңде анықтауға арналған мультиплексті 
иммунохроматографиялық талдаудың (ИХТ) принципі алғаш рет сипатталды. 
Бұл талдауда спецификалық антиденелер мен таңбаланған антитүрлік 
иммуноглобулиндер қолданылды. Соңғылары əмбебап маркерлік реагент 
ретінде ұсынылып отыр жəне оларды мал шаруашылығы өнімдеріндегі басқа да 
антибиотиктер мен гаптендік табиғаттағы антигельминтиктерді анықтауға 
бейімдеуге болады. Терапевтік препараттан химиялық таза окситетрациклинді 
бөліп алу əдісі əзірленді. Бұл тəсіл қосалқы заттардан тазарту үшін басқа 
антибиотиктерге де қолдануға болады. 

Жұмыстың практикалық құндылығы СЭҚТН 72.11.13 ХСЖ 11.220 
бойынша ғылыми-техникалық құжаттаманы əзірлеуде көрініс тапты: 

– Ұйым стандарты 230721000–001–2023 «Сүт пен еттегі антибиотиктерді 
анықтауға арналған ИХТ тест»;  

– Сүт пен ет құрамындағы антибиотиктердің қалдық мөлшерін анықтауға 
арналған ИХТ тестті қолдану жөніндегі нұсқаулық;  

– Сүт пен еттегі антибиотиктерді анықтауға арналған ИХТ тестті дайындау 
жəне бақылау жөніндегі нұсқаулық (Қосымша А). 

Диссертациялық жұмыстың материалдары С. Сейфуллин атындағы Қазақ 
агротехникалық зерттеу университетінде оқу процесінде пайдаланылады. Атап 
айтқанда, 7M05101 – «Ветеринариялық биотехнология» жəне 8D09101 – 
«Жануарлардың ветеринариялық жайлылығы» білім беру бағдарламалары 
бойынша магистранттар мен докторанттарға арналған дəрістер мен 
зертханалық-практикалық сабақтарда «Ветеринариялық медицина мен мал 

шаруашылығындағы биотехнологияның заманауи мəселелері» жəне 
«Ветеринариялық иммунология» пəндерінің силлабустары аясында 
қолданылады. 

Ғылымның даму бағыттарына немесе мемлекеттік бағдарламаларға 
сəйкестігі. 

Жұмыс 2021–2023 жылдарға арналған BR10764944 ғылыми-техникалық 
бағдарламасы – «Азық-түлік өнімдерінің қауіпсіздігін қамтамасыз етуге 
арналған аналитикалық бақылау əдістері мен мониторинг жүргізу» аясындағы 
«Сүт пен еттегі антибиотиктердің қалдық мөлшерін анықтауға арналған ИХТ» 
жобасы шеңберінде, 267 бюджеттік бағдарламаның 101 қосымша бағдарламасы 
– «Ғылыми зерттеулер мен іс-шараларды бағдарламалық-нысаналы 
қаржыландыру» бағыты жəне «Агроөнеркəсіптік кешеннің тұрақты дамуы жəне 
ауыл шаруашылығы өнімдерінің қауіпсіздігі» басым бағыты бойынша 
орындалды. 

Докторанттың əрбір басылымды əзірлеуге қосқан жеке үлесі. 
Əдеби деректерді талдау, практикалық зерттеулер жүргізу, зерттеу 

нəтижелерін талдау, барлық ғылыми мақалаларды жазу жəне диссертацияның 
қолжазбасын дайындау жұмыстары автордың жеке қатысуымен жүзеге асырылды. 

Зерттеу нəтижелерінің негізгі мазмұны 10 (он) жарияланған ғылыми 
еңбекте көрініс тапты. Олардың қатарына Қазақстан Республикасының 
өнертабысқа арналған патенті, монография, Қазақстан Республикасы Ғылым 
жəне жоғары білім министрлігіне қарасты Ғылым жəне жоғары білім саласында 
сапаны қамтамасыз ету комитеті ұсынған басылымдардағы үш мақала, Scopus 
жəне Web of Science дерекқорларына енгізілген журналда (Veterinary World, 
процентиль – 82) жарияланған мақала, сондай-ақ халықаралық ғылыми 
конференция материалдарындағы баяндамалар кіреді. 

Зерттеу нəтижелері келесі ғылыми форумдарда баяндалды жəне 
талқыланды: Халықаралық ғылыми-тəжірибелік конференция «Сейфуллин 
оқулары – 18: «Жастар жəне ғылым – болашаққа көзқарас», Астана қ., 
Қазақстан, 2022 жыл 12 сəуір; халықаралық ғылыми-тəжірибелік конференция: 
«ХХІ ғасыр ғылымы – трансформация дəуірі», Астана қ., Қазақстан, 2022 жыл 6 
қазан; халықаралық ғылыми конференция: «Азық-түлік өнімдерінің сапасы мен 
қауіпсіздігі», Астана қ., Қазақстан, 2023 жыл 20–22 қыркүйек; CLXXXIV 
Халықаралық ғылыми-тəжірибелік конференция «Қазіргі ғылымдағы 
инновациялық тəсілдер», Мəскеу қ., Ресей Федерациясы, 2025 ж. «Сүт пен 
еттегі стрептомицин, окситетрациклин жəне хлорамфениколды анықтауға 
арналған ИХТ тест» атты тəжірибелік үлгі 2024 жылғы 4–9 маусым аралығында 
Минск қаласында, Қытай-Беларусь индустриялық паркі «Великий камень» 
көрме орталығында өткен XXXIV халықаралық ауыл шаруашылығы 
мамандандырылған көрмесінде – «Белоагро-2024» экспозицияға қойылды. 

Диссертациялық жұмыстың құрылымы мен көлемі. Диссертация 132 
бет компьютерлік мəтінде жазылған. Жұмыс келесі бөлімдерден тұрады: кіріспе, 
əдебиеттерге шолу, материалдар мен зерттеу əдістері, өз зерттеулерінің 
нəтижелері, нəтижелерді талқылау, қорытынды, пайдаланылған əдебиеттер 

тізімі жəне қосымшалар. Диссертациялық жұмыс құрамында 9 кесте мен 41 
сурет бар. Пайдаланылған əдебиеттер тізіміне 231 дереккөз енгізілген. 


